
I.
Përmbledhja ekzekutive

Në maj 2021, Universiteti i Prishtinës “Hasan Prishtina” (UP), 50 vite pas krijimit të tij, miratoi 
për herë të parë Rregulloren për Parandalimin dhe Mbrojtjen nga Ngacmimi Seksual dhe 
nga Ngacmimi (në vijim: Rregullorja për mbrojtje nga ngacmimi seksual). Rregullorja e UP-së 
për mbrojtje nga ngacmimi seksual e definon ngacmimin dhe ngacmimin seksual për stafin 
akademik, stafin administrativ dhe studentët.

Në vijim janë të gjeturat kryesore mbi nivelin e zbatimit dhe ndërgjegjësimin për ekzistencën 
e Rregullores për mbrojtjen nga ngacmimi seksual në mesin e studentëve dhe stafit akademik:

Nga themelimi i saj në maj 2021, zyra për parandalimin dhe mbrojtjen nga ngacmimi seksual 
dhe ngacmimi  ka pranuar në total pesë (5) raporte me pretendime për ngacmime seksuale 
prej të cilave tri (3) u dorëzuan fizikisht dhe dy (2) në formë elektronike. Rastet e raportuara u 
deleguan sipas procedurës së përcaktuar nga rregullorja e Komisionit të Këshillit të Etikës për 
procesim dhe trajtim të rasteve.

Këshilli i Etikës gjatë muajit maj 2023 ka vendosur që dy prej këtyre rasteve janë të pabazuara, 
për arsye se raportet u dërguan nëpërmjet shkresave elektronike anonime. Komisioni, 
sipas procedurës për ekzaminim të rasteve, i fton palët në një seancë dëgjimi me qëllim të 
prezantimit të të gjitha fakteve. Kjo nuk ishte e mundur për shkak se raportimi u bë nëpërmjet 
shkresave elektronike anonime, dhe kështu nuk kishte mundësi që palës ankuese t’i dërgohet 
ftesa për seancë dëgjimi. 

Senati i Universitetit të Prishtinës “Hasan Prishtina” në prill 2023 vendosi që Prof. Asoc.  Dr. 
Bekim Bejta, profesor në Fakultetin e Filologjisë të Universitetit të Prishtinës “Hasan Prishtina”, 
i cili disa herë u raportua për shkelje disiplinore dhe shkelje të obligimeve të përcaktuara 
në Statutin dhe legjislacionin në fuqi, të shkarkohet përkohësisht nga puna, përkatësisht të 
pezullohet nga çfarëdo lloj angazhimi me studentët dhe fakultetin. Shkarkimi i përkohshëm 
i profesor Bekim Bejtës do të zgjaste gjashtë (6) muaj. Pas kësaj, në korrik 2023, Profesor 

Bekim Bejta dha dorëheqje nga ligjërimi në Universitetin e Prishtinës “Hasan Prishtina”.1 Kjo 
gjithashtu ndodhi si rrjedhojë e protestave të studentëve dhe thirrjeve të vazhdueshme të tyre 
për llogaridhënie në këtë rast të posaçëm. Për më tepër, dy rastet tjera janë në procedurë të 
rishikimit nga Komisioni i Këshillit të Etikës të Universitetit të Prishtinës “Hasan Prishtina”. 

Rregullorja e miratuar nën Nenin 9, paragrafin 7, parasheh që personi i cili raporton një rast 
të ngacmimit seksual të nënshkruajë gjithashtu një deklaratë për përgjegjësi morale, etike, 
disiplinore dhe penale për raportim. Sipas hartuesve fillestarë të rregullores, kjo do të ndikojë 
drejtpërdrejt në raportimet nga studentët, të cilët do të kenë frikë nga pasojat apo në rastin 
me të keq edhe ndjekja penale, dhe do të ndikojë përgjithësisht në raportim të rasteve. Edhe 
pse ka pasur raportime, dhe për dy raste Këshilli i Etikës i UP-së ka marr masa, në përgjithësi 
niveli i raportimit të rasteve mbetet i ulët, ndonëse Rregullorja është miratuar para gati dy 
viteve.

Në total 59.6% të studentëve ishin të informuar për miratimin e Rregullores së UP-së kundër 
Ngacmimit Seksual, ndërsa 40.4% prej tyre nuk ishin të informuar për miratimin e rregullores. 
Në nivelin e kuptimit të definicionit të ngacmimit seksual dhe atë se a janë të vetëdijshëm 
studentët për raste të ngacmimit seksual në institucionet përkatëse të tyre, apo a kanë qenë 
dëshmitarë të rasteve të tilla, në total 50.5% të studentëve kanë deklaruar se kanë qenë në 
dijeni për raste të ngacmimit seksual ose kanë qenë dëshmitarë të tyre; ndërsa 37% deklaruan 
‘jo’, dhe 12.5% refuzuan të përgjigjen ose thanë se nuk e dinë përgjigjen.

Në rastet kur studentët kishin qenë viktima apo dëshmitarë të ngacmimit seksual, 96.7% të 
studentëve nuk raportuan rastin, ndërsa tjerët po (Shihni Info Grafikën 8). Vetëm 9 studentë 
janë përgjigjur se a kanë qenë viktima ose a kanë qenë dëshmitarë të ngacmimeve seksuale. 
1 nga ta e ka raportuar rastin në polici, tjetri e ka raportuar rastin pranë Fakultetit Juridik, 3 
të tjerë kanë lënë përgjigjet e zbrazëta dhe pjesa e mbetur (3 nga ta) theksuan se nuk kanë 
raportuar rastin, e një theksoi se nuk ka qenë viktimë e ngacmimeve seksuale.

Kryesisht studentët kanë një mosbesim të përgjithshëm që mund të ndërmerren masa serioze 
dhe në përgjithësi nuk janë të vetëdijshëm se cila procedurë duhet të ndiqet për raportim. 
Për më tepër, mungesa e publikimit të ndonjë rasti ku janë ndërmarrë masa nga Universiteti 
i Prishtinës, apo mungesa e përgjithshme e njohurive mbi rezultatet e rasteve të raportuara 
zyrtarisht, janë listuar si arsye të dekurajimit të studentëve sa i përket raportimit. 

Nga numri total i studentëve të anketuar gati gjysma e studentëve kanë dhënë një përgjigje 
të tillë, gjegjësisht 48.4% prej tyre thanë se mendojnë që nuk do të ndërmerren masa nga 
institucionet përgjegjëse kur të raportohen rastet e ngacmimit seksual.

1 Shihni: Profesori Bekim Bejta jep dorëheqje nga Universiteti i Prishtinës, në uebfaqen Kallxo https://kallxo.com/lajm/
profesori-bekim-bejta-jep-doreheqje-nga-universiteti-i-prishtines/?fbclid=IwAR1ydUk4Q2E6M7XaQ8hmFQ6lols_3
ccHuH8pTEoLYNO-KNECKUK6wb3oEuo 

Rregullorja aktuale nuk i përcakton si të detyrueshme trajnimet për stafin akademik dhe 
studentët, megjithatë parasheh që UP të përgatit udhëzime të tilla nëse ka nevojë për qëllime 
edukative (Neni 6 i Rregullores). Për shkak që kjo nuk është bërë e detyrueshme, praktikisht 
deri më tani nuk janë realizuar trajnime për stafin akademik dhe studentët. OJQ-të ndërmorën 
nismat kryesore duke mbajtur fokus grupe dhe trajnime me studentë për të dhënë informata 
mbi miratimin e Rregullores. Menaxhmenti i UP-së, i cili u emërua së fundmi, është duke 
hartuar një Plan Strategjik të UP-së që do të përfshijë mbajtjen e trajnimeve dhe aktiviteteve 
për ndërtimin e kapaciteteve si pjesë e zbatimit të Rregullores.

UP ka emëruar Zyrtaren për Mbrojtje nga rastet e ngacmimit dhe ngacmimit seksual, duke 
ia shtuar këtë si detyrë shtesë një prej anëtareve të stafit. Burimet shtesë dhe mekanizmat 
koordinues në mesin e fakulteteve janë pothuajse inekzistente, dhe duhet të shfrytëzohen në 
mënyrë që të hartohet një plan i veprimit për trajnime dhe të ngritët vetëdija e përgjithshme e 
studentëve për miratimin e Rregullores dhe mekanizmave ekzistuese të saj, si dhe procedurat 
për raportim. Gjithashtu duhet të kërkohet bashkëpunimi me Qendrën për të Drejtat e Njeriut 
të Universitetit të Prishtinës në mënyrë që të organizohen dhe mbahen trajnime për stafin 
administrativ, akademikët dhe studentët e UP-së.

II.
Parathënia

Në maj 2021, Universiteti i Prishtinës “Hasan Prishtina” (UP) e miratoi për herë të parë një 
Rregullore për Parandalimin dhe Mbrojtjen nga Ngacmimi Seksual dhe nga Ngacmimi në 
Universitetin e Prishtinës “Hasan Prishtina” (në vijim: Rregullorja për mbrojtje nga ngacmimi 
seksual). Rregullorja për mbrojtje nga ngacmimi seksual e definon ngacmimin dhe ngacmimin 
seksual për stafin akademik, stafin administrativ dhe studentët. Në veçanti, ngacmimi seksual 
definohet si “çfarëdo forme të sjelljes së padëshiruar verbale, joverbale apo fizike të natyrës 
seksuale dhe/apo psikologjike, me qëllim apo pasojë prekjen apo shkeljen e dinjitetit të një 
personi dhe krijimin e një mjedisi frikësues, armiqësor, degradues, nënçmues apo fyes”. 

Ajo i përcakton gjithashtu disa rregulla dhe procedura për raportim dhe parasheh masat që 
duhet të ndërmerren, përfshirë këtu paralajmërimet me shkrim, pezullimet dhe procedurat 
e shkarkimit. Në përputhje me kërkesat e rregullores për mbrojtje nga dhe parandalim të 
ngacmimit seksual, një zyrtar u emërua nga Universiteti i Prishtinës në 2022 për të vepruar si 
Zyrtare për Mbrojtje në raste të Ngacmimit Seksual dhe Ngacmimit. Emërimi konsiderohet si 
detyrë e shtuar për një anëtare të stafit të brendshëm të UP-së, që do të thotë se nuk kishte 
burime shtesë njerëzore apo buxhetore për zyrtaren që do t’i kryej këto detyra.

Ky raport analizon përmbajtjen e Rregullores dhe përpiqet të analizojë më tej nivelin e zbatimit 
të saj brenda UP-së duke dhënë disa gjetje dhe rekomandime për hapat e ardhshëm, në 
mënyrë që të përmirësohet zbatimi. Për më tepër, në kohën kur u shkrua ky raport, edhe 
Universiteti i Pejës e miratoi (në qershor 2022) një Rregullore të ngjashme për Parandalimin 
dhe Mbrojtjen nga Ngacmimi Seksual dhe Bullizmi në Universitet.2 Universitetet tjera publike 
e adresojnë ngacmimin seksual brenda Kodeve Etike të tyre, si Kodi Etik i Universitetit të 
Prizrenit në 2014 dhe ai i Universitetit të Shkencave të Aplikuara në Ferizaj që u miratua në 
2019. Universiteti i Gjilanit dhe Universiteti i Mitrovicës nuk e definojnë në mënyrë eksplicite 
ngacmimin seksual por vetëm ngacmimin brenda Kodeve Etike të tyre të cilët u miratuan 

2  Shihni: Rregullorja për Parandalimin dhe Mbrojtjen nga Ngacmimi Seksual dhe Bullizmi në Universitetin e Pejës, në 
dispozicion këtu file:///C:/Users/Admin/Downloads/download.pdf

në 2016 dhe 2020 përkatësisht.3 Praktika të ngjashme për hartimin e rregulloreve specifike 
për mbrojtje nga ngacmimi seksual, ngacmimi dhe bullizmi, në përputhje me nismat e 
Universiteteve të Prishtinës dhe Pejës, duhet të ndiqen edhe nga universitetet tjera në mënyrë 
që të ketë procedura të detajuara të raportimit dhe reagimit ndaj rasteve të ngacmimit dhe 
ngacmimit seksual brenda të gjitha universiteteve publike.

Nga viti 2014, Qendra për Art dhe Komunitet - Artpolis ka punuar për t’i adresuar çështjet e 
ngacmimit seksual dhe sjelljeve të pahijshme, duke integruar këtë mision kritik në aktivitete 
kyçe, përpjekje të hulumtimit dhe fushata të avokimit. Në mesin e këtyre nismave, e shquar 
është fushata novatore me moton #mësimJOngacmim, nismë që parapriu themelimin e 
mekanizmave të raportimit për ngacmim seksual brenda universiteteve publike të Kosovës. 
Përveç kësaj nisme, Artpolis e organizoi me shkathtësi Performancën e Teatrit Forum 
‘#mësimJOngacmim”, një narrativë që sqaron realitetet e ashpra të ngacmimit seksual në 
sferën akademike.

Për më tepër, prej vitit 2013 deri në 2019, Artpolis adresoi në mënyrë aktivte çështjen e 
dhunës me bazë gjinore duke organizuar Fushatën ‘One Billion Rising’ (Një Miliard Në Ngritje), 
një protestë e fuqishme kundër dhunës ndaj grave dhe vajzave. Kjo lëvizje i fuqizon gratë 
dhe vajzat të ngriten nëpërmjet mediumit të vallëzimit, duke simbolizuar qëndrueshmërinë e 
palëkundur dhe mospranimin e disfatës nga spektri i dhunës.

Përkushtimi i Artpolis për ndryshim nuk kufizohet vetëm te përpjekjet artistike. Kjo organizatë 
ka ushqyer vazhdimisht dialogjet e hapura brenda universiteteve publike të Kosovës nëpërmjet 
diskutimeve me panele, në të cilat panelistët i ndajnë përvojat personale të tyre dhe theksojnë 
nevojën urgjente për ta luftuar ngacmimin seksual në kampuse. Nëpërmjet një qëndrimi të 
vendosur kundër çdo forme të justifikimit të sjelljeve të tilla të pahijshme, Artpolis publikoi një 
raport të titulluar “Trajtimi i Ngacmimit Seksual në Universitete Publike” në fillim të vitit 2017.

Për më tepër, Artpolis ishte një nga nismëtarët e fushatës Take Back the Night (Merre Prap 
Natën), duke bashkëpunuar me organizata tjera joqeveritare dhe aktivistë të shoqërisë civile 
për ta adresuar dhunën ndaj grave. Kjo lëvizje e fuqishme e adresoi dhunën ndaj grave 
nëpërmjet aktivizmit në rrugë dhe protestave.

3  Shihni: https://www.uni-gjilan.net/wp-content/uploads/2017/06/Rregullore-p%C3%ABr-Kodin-e-Etik%C3%ABs-
n%C3%AB-UKZ.pdf dhe Kodin e Etikës të Universitetit të Mitrovicës 2020 në https://www.umib.net/wp-content/
uploads/2020/02/Vendim-aprovimi-i-Kodit-Etik.pdf



11

Në vitin 2021, pas 50 viteve të ekzistimit të Universitetit të Prishtinës, u miratua “Rregullorja 
për Parandalimin dhe Mbrojtjen nga Ngacmimi dhe Ngacmimi Seksual në Universitetin 
e Prishtinës”. Artpolis bashkë me disa organizata tjera, aktivistë të shoqërisë civile dhe 
profesorë të Universitetit të Prishtinës bashkëpunuan në hartimin e kësaj rregulloreje. Për 
më tepër, në të njëjtin vit, Artpolis e bëri një hap tutje duke publikuar Raportin Hulumtues 
“Adresimi i Seksizmit, Ngacmimit, dhe Ngacmimit Seksual në Kosovë”. Ky raport ofroi një 
analizë gjithëpërfshirëse të situatës mbizotëruese sa i përket çështjeve të ngacmimit seksual 
në Kosovë, duke theksuar përkushtimin e vazhdueshëm të organizatës për këtë kauzë kritike. 
Gjithashtu, Artpolis i organizoi disa fushata për ndërgjegjësim duke publikuar broshura mbi 
ngacmimin dhe ngacmimin seksual, dhe arriti të organizojë disa aktivitete me të rinj të shkollave 
të mesme dhe studentë të universiteteve për të rritur ndërgjegjësimin për ngacmimin dhe 
ngacmimin seksual. 

III.
Metodologjia e Hulumtimit

Ky raport është bazuar në përdorimin e informatave cilësore dhe sasiore, duke analizuar të 
dhënat e disponueshme dhe duke i shfrytëzuar ato për qëllim të hulumtimit. Për këtë qëllim 
u përgatit një sondazh online, i cili u zhvillua në nëntor 2022 nga ekipi hulumtues, duke 
anketuar 208 studentë. Nga numri total i studentëve të anketuar, 88.5% ishin studentë të 
nivelit baqellor, 11.1% të nivelit master dhe të tjerët të studimeve të doktoraturës. Përveç kësaj 
u organizua një fokus grup gjatë muajit shkurt të vitit 2023 me studentë të fakulteteve të 
ndryshme të Universitetit të Prishtinës, për të diskutuar më thellësisht për sfidat që lidhen me 
zbatimin e Rregullores së UP-së për mbrojtje nga ngacmimi seksual në fakultetet përkatëse. 
Për më tepër, në fund, gjatë muajit prill 2023, u mbajt një punëtori me palët e interesit dhe 
përfaqësuesit e studentëve për t’i vërtetuar gjetjet dhe rekomandimet e raportit. Gjithashtu, 
për ta prodhuar këtë raport u analizuan të dhënat e raporteve ekzistuese kombëtare dhe 
ndërkombëtare që lidhen me situatën e ngacmimit seksual në Kosovë. Raporti jep një analizë 
të mekanizmave të përcaktuara ligjore, politike dhe institucionale në mënyrë që të monitorohet 
niveli i zbatimit të Rregullores së UP-së për mbrojtje nga ngacmimi seksual, përfshirë këtu në 
nivel të fakulteteve. Ky raport përqendrohet në analizimin e Universitetit të Prishtinës dhe 
nivelet ekzistuese të reagimit në zbatimin e Rregullores kundër ngacmimit seksual, duke 
qenë universiteti më i madh në Kosovë si dhe Universiteti i parë që miratoi një rregullore 
specifike për adresimin e rasteve të raportimit të ngacmimit dhe ngacmimit seksual brenda 
universiteteve publike.

IV.
Korniza Ligjore dhe Politike mbi Ngacmimin 
Seksual / Zbatueshmëria e standardeve 
ndërkombëtare për të drejtat e njeriut në 
Kosovë

a. Korniza Ligjore

Kushtetuta e Kosovës garanton dhe përcakton dinjitetin si bazë e të drejtave të njeriut për çdo 
person duke garantuar gjithashtu nën Nenin 8.2 respektin dhe thirrjet për barazi gjinore si vlerë 
themelore dhe duke dhënë mundësi të barabarta për të dy gjinitë në të gjitha fushat shoqërore në 
përputhje me rrethanat, përfshirë këtu në vendin e punës dhe në mundësitë e punësimit.4

Ligjet tjera duhet të jenë në përputhje me kërkesat e Kushtetutës së Kosovës, si akti më i lartë 
ligjor. Posaçërisht, zbatueshmëria e drejtpërdrejtë e standardeve ndërkombëtare për të drejtat 
e njeriut në legjislacionin dhe politikat e Kosovës parashihet edhe në Nenin 19 të Kushtetutës 
së Kosovës, dhe në rast të konfliktit më legjislacionin kombëtar dhe vendimet institucionale, 
mbizotërojnë standardet ndërkombëtare për të drejtat e njeriut. Në veçanti, Kushtetuta i 
përmend Konventën për Eliminimin e të Gjitha Formave të Diskriminimit Ndaj Grave (CEDAW) 
dhe Konventën e Këshillit të Evropës për Parandalimin dhe Luftimin e Dhunës ndaj Grave dhe 
Dhunës në Familje (e ashtuquajtura Konventa e Stambollit)5 si drejtpërdrejt të zbatueshme në 
legjislacionin e Kosovës. Konventa e Stambollit e definon specifikisht ngacmimin seksual nën 
Nenin 40, duke kërkuar nga shtetet që të: “...marrin masat e nevojshme legjislative ose masa 
të tjera për të garantuar që çdo formë sjelljeje e padëshiruar verbale, joverbale ose fizike e një 
natyre seksuale, me qëllimin ose efektin e shkeljes së dinjitetit të një personi, veçanërisht kur 
krijohet një mjedis kërcënues, armiqësor, degradues, poshtërues ose ofendues, t’i nënshtrohet 
një sanskioni penal ose sanksioni tjetër ligjor”.

4  Kushtetuta e Republikës së Kosovës, 2008, Neni 23. Në dispozicion këtu http://www.kushtetutakosoves.info/
repository/docs/Constitution.of.the.Republic.of.Kosovo.pdf. 

5  Në shtator 2020, Kuvendi i Kosovës e miratoi Konventën e Stambollit si pjesë të traktateve ndërkombëtare për të 
drejtat e njeriut që zbatohen drejtpërdrejt brenda Kushtetutës. 

Nje tjetër Direktivë e rëndësishme e BE-së është edhe Direktiva e Këshillit 2000/78/EC6 
të cilës i referohet Ligji i Kosovës për Mbrojtje nga Diskriminimi. Direktiva 2000/78/EC e 
definon ngacmimin si formë të diskriminimit: “Ngacmimi do të konsiderohet të jetë një formë 
e diskriminimit brenda kuptimit të paragrafit 1, kur sjellja e padëshiruar në lidhje me ndonjë 
nga arsyet e përmendura në Nenin 1 ndodh me qëllim apo efekt të shkeljes së dinjitetit të 
një personi dhe të krijimit të një mjedisi kërcënues, armiqësor, degradues, poshtërues apo 
ofendues. Në këtë kontekst, koncepti i ngacmimit mund të definohet në përputhje me ligjet 
kombëtare dhe praktikat e Shteteve Anëtare” (Neni 2, paragrafi 3). 

Për shkak të presionit të shtuar publik dhe mbështetjes nga organizatat e shoqërisë civile që 
punojnë për të drejtat e grave, Kosova veç se e ka ndryshuar Kodin Penal të saj që u miratua 
në janar 2019, për ta miratuar definicionin e ngacmimit seksual brenda procedurave penale. 
Posaçërisht, në Nenin 183 të Kodit Penal ngacmimi seksual definohet si: “...cilado formë e sjelljes 
së padëshiruar verbale, joverbale ose fizike të natyrës seksuale, me qëllim të cenimit të dinjitetit 
apo që cenon dinjitetin e personit, dhe krijon një mjedis i cili është objektivisht frikësues, armiqësor, 
degradues ose poshtërues”.7 Gjithashtu, kodi penal parasheh që nëse ngacmimi ushtrohet nga një 
mësimdhënës apo person që është në një pozitë autoriteti mbi viktimën, autori i krimit mund të 
dënohet me burgim prej gjashtë muaj deri në tre vjet.8 Prandaj abuzimit të pushtetit që vërehet 
në marrëdhëniet mësimdhënës/e-student/e apo profesor/eshë-student/e i kushtohet më shumë 
vëmendje, dhe sanksione më të larta parashihen në procedura penale për shkak të ndjeshmërisë 
së rasteve të ngacmimit seksual dhe abuzimit të pushtetit ndaj një personi në një pozitë të varur. 
Si kritere të cenueshmërisë listohen: mosha, sëmundjet, aftësitë e kufizuara fizike apo mendore, 
varësia dhe shtatzënia. Megjithatë, të gjitha shkeljet penale duhet të nisen pas një mocioni. Kjo do 
të thotë se një individ që është viktimë e ngacmimit seksual duhet ta raportojë shkeljen në polici 
dhe ta dorëzojë një padi private kundër autorit/es të/së krimit. 

Nje tjetër grup ligjesh të procedurave civile gjithashtu i definojnë rastet e ngacmimit seksual, 
përfshirë këtu Ligjin Nr. 09/L-021 për Mbrojtjen nga Diskriminimi dhe Ligjin për Barazi Gjinore. 
Konkretisht, Ligji për Mbrojtje nga Diskriminimi thotë që ngacmimi duhet të konsiderohet si 
diskriminim “...kur një sjellje e padëshirueshme (që përfshin por, nuk kufizohet në sjellje të 
natyrës së padëshirueshme seksuale dhe/apo psikologjike) ka për qëllim apo pasojë shkeljen 
e dinjitetit të personit dhe krijimin e ambientit frikësues, armiqësor, degradues, nënçmues 
apo fyes” (Neni 4).9 Gjithashtu edhe Ligji për Barazi Gjinore e ndalon ngacmimin seksual dhe 
specifikon që “Refuzimi apo dorëzimi i një personi ndaj sjelljes së tillë nuk mund të përdoret 

6 Direktiva e Këshillit Evropian 2000/78/EC of 27 nëntorit të vitit 2000 për themelimin e një kornize të përgjithshme 
për trajtim të barabartë në punësim dhe profesion, Gazeta Zyrtare e Komuniteteve Evropiane, dhjetor 2000. Në 
dispozicion këtu https://eur-lex.europa.eu/legal-content/EN/TXT/PDF/?uri=CELEX:32000L0078&from=EN 

7  Shihni: Kodi Penal i Kosovës në https://gzk.rks-gov.net/ActDetail.aspx?ActID=18413

8  Ibid, Neni 183, paragrafi 3. 

9 Ligji Nr. 05/L-021 për Mbrojtje nga Diskriminimi, Kuvendi i Kosovës, 2015, Neni 1. Në dispozicion këtu https://gzk.rks-
gov.net/ActDetail.aspx?ActID=10924 

si bazë për një vendim që prekë atë person” (Neni 4, Ndalimi i diskriminimit gjinor, paragrafi 
3).10 Për më tepër, ligji vendos që nuk duhet të ketë viktimizim gjatë procesimit të rasteve të 
raportuara të ngacmimit seksual (Neni 4, Paragrafi 6).

Tutje, institucionet e Kosovës kanë miratuar edhe disa Politika të përgjithshme kundër 
ngacmimit seksual në organe të administratës publike të Republikës së Kosovës Nr. 260/2020. 
Synimi i politikave të Kosovës kundër ngacmimit seksual në administratë publike është dhënia 
e rekomandimeve për parandalimin e të gjitha llojeve të ngacmimit seksual në vendin e punës. 
Ato u miratuan dhe nënshkruan nga Kryeministri Hoti në nëntor 2020 dhe janë valide si akt 
nënligjor për adresimin e ngacmimit seksual në organe të administratës publike.11 

Këto akte ligjore ofrojnë një numër të gjerë të akteve që janë relevante edhe për të bërë 
thirrje që institucionet e Kosovës dhe institucionet publike të tyre, përfshirë këtu universitetet 
publike, duhet të kenë politika specifike për t’i adresuar rastet e ngacmimit dhe ngacmimit 
seksual. Për më tepër, këto politika gjithashtu duhet të përcaktojnë organe përgjegjëse për 
raportimin e çështjeve të tilla. Ka mungesë të akteve nënligjore që rregullojnë raportimin 
e pretendimeve për ngacmim seksual brenda universiteteve publike. Vetëm Universiteti i 
Prishtinës dhe Universiteti i Pejës kanë hartuar politika të tilla specifike për adresimin e rasteve 
të ngacmimit dhe ngacmimit seksual. Ndonëse ka bazë ligjore për krijimin e obligimeve të tilla 
nëpërmjet ligjit kundër diskriminimit dhe ligjit për barazi gjinore, dispozita të tilla specifike 
ende nuk ekzistojnë. Ngacmimi seksual në përgjithësi është rregulluar vetëm si shkelje 
penale, kështu që ka shumë vend për përparim. Legjislacioni specifik për ngacmim seksual në 
vendin e punës duhet të njihet dhe trajtohet edhe në universitetet tjera publike që nuk kanë 
rregullore të tilla specifike. Udhëzimet për hartimin e politikave të ngacmimit seksual mund të 
lëshohen nga Ministria e Arsimit, Shkencës dhe Teknologjisë (MAShT). Këtë e rekomanduan 
edhe palët e interesit që u intervistuan gjatë hartimit të këtij raporti.

b. Rregullorja e Universitetit të Prishtinës për Parandalimin dhe Mbrojtjen 
nga Ngacmimi Seksual dhe Ngacmimi

Analiza e raportit përqendrohet në Universitetin e Prishtinës si universiteti më i madh në 
Kosovë me numrin e studentëve të niveleve baqellor dhe master. Për referencë, Universiteti 
i Prishtinës në 2021/2022 i kishte në total 24,551 studentë të nivelit baqellor, në krahasim me 
41,419 studentë të nivelit baqellor që ishin në të gjitha universitetet publike të Kosovës. Për 
më tepër, në nivelin master numri i përgjithshëm i studentëve në Universitetin e Prishtinës 
ishte 5,899, ndërsa 8,441 ishin në të gjitha universitetet publike të Kosovës. Gjithashtu, në 
2021/2022 ishin 328 kandidatë për doktoraturë të regjistruar në UP, si i vetmi Universitet i 

10  Ligji Nr. 05/L -020 për Barazi Gjinore. Në dispozicion në Gazetën Zyrtare të Republikës së Kosovës / Nr. 16 / 26 
QERSHOR 2015. https://gzk.rks-gov.net/ActDetail.aspx?ActID=10923 

11  Ibid 

akredituar për të ofruar tituj të studimeve të doktoraturës. Të dhënat e ndara sipas gjinisë 
tregojnë se raporti i të gjithë studentëve të nivelit baqellor në Universitetin e Prishtinës gjatë 
2021/2022 ishte më i lartë për gra me 64.24% në krahasim me 35.76% studentë burra. Në 
nivelin master, studentet gra u përfaqësuan me 57.38% në krahasim me 42.62% studentë 
burra. Në nivelin e studimeve të doktoraturës ishin 55.79% kandidate gra për doktoraturë ne 
krahasim me 44.21% të kandidatëve burra për doktoraturë.12    

Statuti i Universitetit të Prishtinës i miratuar nga Kuvendi i Kosovës në 2021 ofron mundësi 
të barabarta në arsim, ngritje në pozitë, kualifikime dhe emërime në funksione të ndryshme 
për studentë dhe staf akademik. Statuti i ri i UP-së, specifikisht nën Nenin 7 të Statutit, thotë 
që Universiteti duhet të krijojë mundësi të barabarta për të gjithë personat pa çfarëdo lloj 
diskriminimi të bazuar në gjini, racë, orientim seksual, status martesor apo ndonjë bazë tjetër 
të diskriminimit, përfshirë këtu lidhjet kombëtare, etnike apo shoqërore”.13 Ngjashëm thuhet 
edhe në Statutet e universiteteve tjera.

Për më tepër, në maj 2021, UP-ja e miratoi për herë të parë edhe një Rregullore kundër 
ngacmimit seksual pas gati 50 viteve të ekzistencës së saj. Rregullorja e UP-së për mbrojtje 
nga ngacmimi seksual14 ishte rezultat i grupit punues të themeluar nga Këshilli Qeverisës i 
UP-së. Grupi punues që u themelua fillimisht në 2018 u përbë prej akademikëve të UP-së 
dhe përfaqësuesve të shoqërisë civile, përfshirë këtu përfaqësuesit e OJQ-ve dhe aktivistët 
që punojnë në fushën e arsimit dhe të drejtave të grave. Këshilli Qeverisës i UP-së e votoi 
Rregulloren për mbrojtje nga ngacmimi seksual në vitin 2021, duke ndryshuar përmbajtjet e 
saj dhe duke e miratuar rregulloren pa informatat e grupit punues fillestar. Kishte pësuar disa 
ndryshime substanciale nga drafti final i grupit punues të parë, gjë që shkaktoi pakënaqësi 
nga përfaqësuesit e grupit punues që ishte i përbërë prej OJQ-ve, ekspertëve dhe aktivistëve 
të fushës së arsimit dhe të drejtave të grave. Kjo shkaktoi reagime nga anëtarët e grupit 
punues që kërkonin ndryshimin e Rregullores që sapo ishte miratuar.15 

Disa nga ndryshimet e kundërshtuara në Rregulloren për Mbrojtje nga Ngacmimi Seksual 
ishin afatet e shkurtuara për raportimin e rasteve të ngacmimit seksual nga pesë vjet në vetëm 
një vit; ndryshimi i kërkesave për barrën e provës përballë kërkesave të legjislacionit kundër 
diskriminimit në Kosovë; kërkesat e Rregullores së sapomiratuar që kërkonin që sinjalizuesit 
apo viktimat të nënshkruajnë një deklaratë të përgjegjësisë morale, etike, disiplinore dhe 
penale kur denoncojnë raste, gjë që ndikon në nivelet e raportimit nga viktimat, të cilat ende 

12 Shihni: Statistikat e Arsimit në Kosovë 2021/2022, të publikuara nga Ministria e Shkencës, Arsimit dhe Teknologjisë 
(MAShT) qershor 2022. Në dispozicion këtu https://masht.rks-gov.net/

13 Statuti i Universitetit të Prishtinës “Hasan Pristina” në dispozicion këtu file:///C:/Users/Admin/Downloads/9E4445D9-
FE24-47C5-9B1E-8059828B4D7E.pdf

14  Në dispozicion në uebfaqen zyrtare të Universitetit të Prishtinës këtu https://dokumente.uni-pr.edu/ 

15 Shihni për shembull: “Kërkohet ndryshimi i rregullores për parandalimin e ngacmimeve seksuale në UP.” Publikuar 
më 31 May 2021, Insajderi. Në https://insajderi.org/%E2%80%8Bkerkohet-ndryshimi-i-rregullores-per-parandalimin-e-
ngacmimeve-seksuale-ne-up/ 

mbesin të ulëta; fakti që nuk u bënë obligative trajnimet për stafin akademik dhe studentët 
mbi përmbajtjen e Rregullores etj.

Në mesin e këtyre ndryshimeve të kërkuara, Rregullorja për Mbrojtje nga Ngacmimi Seksual 
dhe Ngacmimi mbetet në fuqi në UP, dhe nuk është ndryshuar më prej atëherë.

c. Gjetjet e përgjithshme: Mangësitë e kornizës së politikave ekzistuese16 

Rregullorja e Universitetit të Prishtinës për ngacmimin seksual vendos bazën për adresimin 
e rregullave dhe procedurave për raportimin dhe adresimin e rasteve të ngacmimit dhe 
ngacmimit seksual brenda Universitetit. Ajo vazhdon të ballafaqohet me sfida të zbatimit, 
gjithashtu për shkak të këtyre mangësive të raportuara:

i) Afati për raportim të pretendimeve për ngacmime seksuale: Afati kohor që u propozua 
fillimisht për raportim të rasteve të ngacmimit seksual ishte paraparë të ishte pesë vjet. 
Rregullorja e UP-së për Parandalim dhe Mbrojtje nga Ngacmimi Seksual dhe Ngacmimi që 
u miratua së fundmi e reduktoi afatin e fundit për raportim të rasteve në vetëm një vit. Në 
përputhje me rrethanat, entitetet raportuese mund të raportojnë rastin e ngacmimit seksual 
vetëm një vit nga momenti kur ndodh shkelja. Kjo nuk përjashton mundësinë për raportim të 
rasteve edhe në procedura penale, ku afatet kohore janë më të gjata. Sidoqoftë, në përgjithësi 
kërkesa për raportim brenda një viti mund t’i dekurajojë viktimat për raportimin e rasteve të 
ngacmimit dhe ngacmimit seksual.

ii) Trajnimet për përmbajtjen e Rregullores: Grupi punues fillestar kishte paraparë që trajnimet 
për përmbajtjen dhe procedurat e Rregullores së UP-së për Mbrojtje nga Ngacmimi Seksual 
të bëhen të detyrueshme. Në Rregulloren aktuale këto trajnime nuk janë të detyrueshme për 
stafin akademik dhe studentët, megjithatë ajo parasheh që UP-ja të përgatitë udhëzime të tilla 
nëse nevojitet për arsye edukative (Neni 6 i Rregullores). Fakti që kjo u la si opsionale ka bërë 
që të mos realizohen trajnime për stafin akademik dhe studentët. Nismat kryesore u zhvilluan 
nga OJQ-të, të cilat organizuan fokus grupe dhe trajnime me studentë për të ofruar informata 
për miratimin e Rregullores.

iii) Barra e provës: Rregullorja e UP-së për Mbrojtje nga Ngacmimi Seksual e cila u miratua së 
fundmi ka ndryshuar në mënyrë substanciale parimin e barrës së provës që fillimisht u kërkua 
nën kërkesat e Ligjit të Kosovës për mbrojtje nga diskriminimi. Në mënyrë që të mos lejohet 
riviktimizimi, Ligji kundër diskriminimit kërkon që pasi të raportohen rastet “barra e provës t’i bie 
të paditurit, që të dëshmojë se nuk ka pasur shkelje të parimit të trajtimit të barabartë”. Ndryshe, 
Rregullorja ekzistuese e UP-së ka bërë që barra e provës t’i bie të dy palëve procedurale. Për më 

16 Analiza është e bazuar edhe në Deklaratën e OJQ-ve mbi ndryshimet e rregullores, që u hartua dhe nënshkrua 
nga disa OJQ që janë aktive në Kosovë, përfshirë këtu Artpolis, Rrjeti i Grupeve të Grave të Kosovës, Orca, Qendra 
Kosovare për Studime Gjinore, aktivistë për të drejtat e grave, staf akademik etj. më 31 maj 2021. Shihni më lartë.

tepër, Rregullorja ekzistuese nën Nenin 9, paragrafin 7, parasheh që personi që raporton rast të 
ngacmimit seksual të nënshkruajë edhe një deklaratë për përgjegjësi morale, etike, disiplinore 
dhe penale për raportim. Sipas hartuesve fillestarë të rregullores, ndikon drejtpërdrejt në 
raportim nga studentët që kanë frikë nga pasojat, apo në rastin më të keq, edhe ndjekja penale, 
dhe në përgjithësi ndikon në raportim të rasteve.17 Raportimi përgjithësisht i ulët i rasteve është 
vërejtur pasi që Rregullorja është miratuar para gati dy viteve. 

iv) Afatet për reagim ndaj rasteve të raportuara: Në bazë të Rregullores, zyrtari i ka 24 ditë 
pune për ta njoftuar Këshillin e Etikës për raportimin e rasteve të ngacmimit dhe ngacmimit 
seksual brenda Universitetit. Grupi punues fillestar i Rregullores kishte paraparë që ky afat të 
mos jetë më i gjatë se 24 orë, në mënyrë që të mos lejohet ushtrimi i presionit mbi studentin/
en. Megjithatë, ndryshe Rregullorja e UP-së e miratuar së fundmi e ka paraparë afatin të jetë 
24 ditë pune, kundër çdo rregulle dhe praktike ligjore të deritanishme.

d. Gjetje tjera: 

Ekipi i Artpolis gjithashtu i zhvilloi disa intervista me palë të interesit për ta vlerësuar nivelin 
e njohurive për miratimin e Rregullores së UP-së kundër ngacmimit seksual dhe njohurive të 
përgjithshme për rastet e raportuara pas miratimit të Rregullores, si dhe nivelin e përhapjes nga 
anëtarët e fakultetit, dhe masat e ndërmarra deri tani. Lista e plotë e akterëve të intervistuar 
është në Aneksin 1 të raportit.

Ka njohuri të përgjithshme dhe mbështetje për miratimin e rregullores së UP-së në mesin e 
të intervistuarve nga menaxhmenti dhe anëtarët e fakulteteve të UP-së. Siç u deklarua nga 
ushtruesi i detyrës së rektorit, masat dhe dënimet e parapara janë kyçe “...kur autorët e krimeve 
fillojnë të dënohen dhe të merren seriozisht, të trajtohen nga organet kompetente, në këtë rast 
brenda Universitetit të Prishtinës, pasi tani ka mekanizma. Por pastaj janë edhe Policia, Zyra e 
Prokurorit, nëse diçka eskalon ose paraqitet ndonjë rrezik eminent për viktimën”.18 

Kjo gjithashtu do të ndikonte pozitivisht në reagimin shoqëror dhe do t’i vetëdijësonte grupet 
e margjinalizuara për ekzistencën e politikave dhe mekanizmave që i inkurajojnë viktimat të 
raportojnë. Megjithatë këto mekanizma duhet të jenë efektive. Në përgjithësi kuptohet nevoja 
për ta adresuar ngacmimin seksual si kërkesë të nënkuptuar në disa instrumente rajonale dhe 
ndërkombëtare, përfshirë këtu Konventën e Këshillit të Evropës për ta luftuar Dhunën ndaj 
grave dhe dhunën në familje, apo Konventën e Stambollit, dhe ligjet tjera të Kosovës, si për 
shembull kërkesat e Kodit Penal të Kosovës.

Shumica e të intervistuarve pajtohen që ka ngacmime seksuale në institucione arsimore, 
por si duket ata e justifikojnë duke thënë se ky është fenomen global. Disa veçori kulturore 

17  Ibid. 

18  Intervistë e stafit të Artpolis me ish-ushtruesin e detyrës së rekorit, nëntor 2022.

përmenden gjithashtu, për shkak të praktikave patriarkale që i kanë dekurajuar viktimat për 
të raportuar, duke bërë që ata t’i brendësojnë veprimet e tilla.19 Shumica pajtohen që grupet 
më të prekshme janë gratë dhe vajzat, dhe që rastet duhet të adresohen me shpejtësi. Disa 
prej tyre thanë që asnjëherë nuk kanë qenë dëshmitarë të rasteve të tilla në karrierat e tyre si 
studentë ose profesorë.20 

Megjithatë, duket se ka një mungesë të kuptimit të masave të ndërmarra nga institucionet e 
Kosovës pas miratimit të Konventës së Stambollit në Kosovë për ta luftuar ngacmimin seksual.

Sa i përket institucionit që është përgjegjës për adresimin, parandalimin dhe luftimin e 
ngacmimit seksual brenda Universitetit të Prishtinës, shumica janë të vetëdijshëm për 
caktimin e Zyrtares për Mbrojtje në rastet e Ngacmimit Seksual dhe Ngacmimit, megjithatë 
është vërejtur që kapacitetet janë të limituara, pasi që një person i trajton të gjitha raportet. 
U dha një rekomandim që sipas legjislacionit për sinjalizim në Kosovë parashihet që secili 
fakultet ta ketë një person të tillë, dhe që këto mekanizma të shfrytëzohen për të funksionuar 
bashkërisht me Zyrtaren e UP-së për Mbrojtje në rastet e ngacmimit dhe ngacmimit seksual, 
në mënyrë që barra kryesore të mos i bie vetëm një personi.

Sa i përket trajnimeve dhe masave të ndërgjegjësimit që ndërmerren nga UP-ja, shumica 
pajtohen që ato duhet të jenë të rregullta, me veprime të qarta për trajnime, përfshirë këtu 
përdorimin e shembullit të Qendrës për të Drejtat e Njeriut të Universitetit të Prishtinës, që 
gjendet në Fakultetin Juridik, në mënyrë që të mbahen disa seanca informative dhe trajnime 
për Rregulloren e UP-së kundër ngacmimit seksual dhe trajnime për studentë dhe staf mbi 
përmbajtjen e saj. Aktualisht nuk ka pasur hulumtime apo analiza brenda fakulteteve për nivelin 
e zbatimit të Rregullores së UP-së kundër ngacmimit seksual, e as koordinim specifik për ta 
përmirësuar nivelin aktual të zbatimit të saj. Deri në fund të vitit 2022, Zyrtarja për Mbrojtje 
nga Ngacmimi Seksual dhe Ngacmimi raportoi se ishin në total pesë raste të raportuara 
zyrtarisht, në dy prej të cilave u ndërmorën masa të buta nga Këshilli i Etikës i UP-së. Në kohën 
e shkrimit të këtij raporti, rastet tjera ishin në pritje të vendimeve nga Këshilli i Etikës i UP-së. 
Një nga rastet që u raportua si kërcënime serioze vazhdoi edhe pas raportimit, e si rrjedhojë 
Zyrtarja këshilloi raportimin e rastit në Policinë e Kosovës. Masat nga dy rastet e vendosura 
dhe vendimet nuk janë publikuar deri tani, edhe pse një nga rastet e fundit është publikuar 
në media, ku u theksua niveli i pakënaqësisë së studentëve për masat e parapara21 të cilat u 
panë si të buta. Vetëm pas reagimeve të studentëve të Universitetit të Prishtinës, profesori u 
pezullua për shkak të pretendimeve për ngacmim.22 

19  Intervistë e stafit të Artpolis me një deputet të Komitetit për Arsim të Kuvendit të Kosovës, 2023.

20  Intervistë e stafit të Artpolis me një anëtar të Fakultetit të Arkitekturës, 2023.

21  Shihni për shembull lajmin e Kohës Ditore, https://www.koha.net/arberi/372970/te-merkuren-proteste-per-
perjashtimin-e-profesorit-bekim-bejta-nga-up-ja/, prill 2023. 

22  Suspendohet profesori, uebfaqaj Kallxo nët https://kallxo.com/arsim/suspendohet-profesori-bekim-bejta 

Sa i përket masave për garantimin e trajnimit të punëmarrësve të sektorit publik për rëndësinë 
e adresimit të ngacmimit seksual, trajnime të tilla nuk janë mbajtur ende. Rregullorja e 
Universitetit të Prishtinës nuk i parasheh si të detyrueshme trajnimet, megjithatë në një 
diskutim të organizuar së fundmi nga Artpolis me stafin menaxhues të UP-së u konfirmua 
se një plan strategjik është duke u zhvilluar nga UP-ja23 me synime dhe aktivitete të afatit të 
shkurtër, të mesëm dhe të gjatë, të cilat do të përfshijnë gjithashtu zhvillimin e kapaciteteve 
të stafit për zbatimin e Rregullores së UP-së dhe mbajtjen e seancave të vetëdijësimit të 
studentëve dhe stafit për përmbajtjen e saj.

Nuk ka udhëzime ekzistuese të lëshuara nga Ministria e Arsimit, Shkencës dhe Teknologjisë 
(MAShT) për hartimin e politikave për ngacmimin seksual në përputhje me procedurat veçse të 
vendosura nga Universiteti i Prishtinës dhe Universiteti i Pejës. Një nga të anketuarit rekomandoi 
që MAShT të hartojë dhe publikojë udhëzime të tilla për të gjitha institucionet arsimore.

e. Analiza e gjetjeve nga sondazhet me studentë

Për qëllime të këtij raporti u anketuan gjithashtu disa studentë brenda UP-së për të parë nivelin 
e njohurive të tyre për ekzistencën e Rregullores, për procedurat e parapara për raportimin 
e rasteve, për mekanizmat ekzistues dhe për të kuptuarit e përgjithshëm të veprimeve të 
ngacmimit seksual, si dhe për gatishmërinë për të raportuar raste të tilla nëse bëhen viktima 
apo dëshmitarë të ngacmimit seksual.

Në total u anketuan 208 studentë, ku 95.27% prej tyre ishin të moshave 18-25 dhe tjerët të 
moshave 24-35 dhe mbi 35 (shihni Info grafikën 1). Raporti gjinor i të anketuarve ishte 75% 
studente gra dhe 20.7% studentë burra, ndërsa disa studentë nuk deshën të deklarohen ose 
mbetën të paidentifikuar brenda kategorisë ‘tjetër’ (shihni Info grafikën 2).

23  Punëtori e Artpolis për prezantimin e gjetjeve nga Draft Raporti për Analizën dhe Zbatimin e Rregullores së UP-së 
kundër Ngacmimit dhe Ngacmimit Skesual, prill 2023.

Nga 208 të anketuarit në total, 88.5% të studentëve ishin të nivelit baqellor, 11.1% të nivelit 
master, dhe tjerët ishin duke kryer doktoraturën ose të diplomuar. Të anketuarit përfaqësuan 
fakultete të ndryshme si: Fakulteti Juridik 23.2%; Fakulteti Filologjik 15.9%; Fakulteti i Filozofisë 
10.6%, Fakulteti i Ekonomisë 9.2% etj. (shihni Info grafikën 3).

Në total ishin 59.6% të studentëve që ishin të informuar për miratimin e Rregullores së UP-së 
kundër Ngacmimit Seksual, ndërsa 40.4% të studentëve nuk ishin të informuar për miratimin 
e rregullores (Info grafika 4).

Prej gjithsej 59.6% të studentëve të informuar për miratimin e rregullores, 28.7% i morën 
online informatat në lidhje me miratimin e Rregullores, ndërsa 31.8% prej tyre u informuan 
prej studentëve tjerë, 23.3% prej trajnimeve ose prej informatave të ofruara nga OJQ-të, dhe 
vetëm 16.3% u informuan zyrtarisht nga universiteti. Në përgjithësi kjo tregon një nivel të ulët 
të informimit për ekzistencën e Rregullores së UP-së kundër ngacmimit seksual nëpërmjet 
kanaleve zyrtare të përdorura në Universitetin e Prishtinës dhe organeve përkatëse të 
Universitetit (Shihni Info grafikën 5). 

Studentët gjithashtu thanë se u informuan për ekzistencën e Rregullores gjatë induksionit, kur 
i filluan studimet, megjithatë nuk morën informata shtesë për përmbajtjen e Rregullores dhe 
për atë se ku duhet t’i raportojnë rastet, domethënë mekanizmat e vendosura.24 

Studentët u anketuan gjithashtu edhe për të kuptuarit e definicionit të ngacmimit seksual, dhe 
për atë se a kanë qenë të vetëdijshëm për raste të ngacmimit seksual në institucionet e tyre 
përkatëse, apo dëshmitarë të rasteve të tilla. Në total 50.5% të anketuar kanë raportuar se 
kishin njohuri ose kishin qenë dëshmitarë të rasteve të ngacmimit seksual; 37% deklaruan ‘jo’ 
dhe 12.5% refuzuan apo thanë se nuk e dinë përgjigjen (Shihni Info grafikën 6). Në pyetjen 
nën Info Grafikën 8, atë se a kanë qenë ndonjëherë viktima të ngacmimit seksual, 83.7% 
të studentëve u përgjigjën ‘jo’ dhe 16.3% thanë se kanë qenë viktima të ngacmimit seksual 
(Shihni Info Grafikën 7 më poshtë).

24  Diskutimi me fokus grupin e studentëve, i organizuar nga Artpolis, shkurt 2023.

N ë 
rastet kur studentët deklaruan se kanë qenë viktima ose dëshmitarë të ngacmimit seksual, 
përgjigjet në vijim u dhanë për format e ngacmimit seksual që i kanë përjetuar apo parë:

 ● Prekje e padëshiruar (prekje e duarve, përqafim etj.): në total 38 studentë apo 35.8%;

 ● Komente verbale të natyrës seksuale (përfshirë këtu sharjet) të drejtuara ty apo një 
personi tjetër. Në total 72 studentë apo 67.9%;

 ● Komente pavend të drejtuara ty apo një personi tjetër: Në total 64 studentë apo 
60.4%;

 ● Gjeste të një natyre seksuale: Në total 27 studentë apo 25.5%.

 ● Ftesa të vazhdueshme dhe të padëshiruara të një natyre seksuale: Në total 14 
studentë apo 13.2%;

 ● Mesazhe të një natyre seksuale të dërguara në email apo rrjete/platforma tjera 
sociale: Në total 22 studentë apo 20.8%;

 ● Imazhe të padëshiruara dhe seksuale të prezantuara në kalendarë të zyrës, posterë 
apo kompjuterë. Në total 3 studentë apo 2.8%;

 ● Kërkesë për detyrim seksual: Në total 1 student apo 0.9%;

 ● Premtime/sugjerime për ndërhyrje në arritjet tua akademike gjatë studimeve në 
shkëmbim/detyrim të marrëdhënieve seksuale: Në total 4 studentë apo 3.8%;

 ● Sulm seksual apo përdhunim: Në total 1 student apo 0.9%.

Në rastet kur studentët kishin qenë viktima apo dëshmitarë të ngacmimit seksual, 96.7% të 
studentëve nuk raportuan rastin, ndërsa tjerët po (Shihni Info Grafikën 8). Vetëm 9 studentë 
janë përgjigjur se a kanë qenë viktima ose a kanë qenë dëshmitarë të ngacmimeve seksuale. 
1 nga ta e ka raportuar rastin në polici, tjetri e ka raportuar rastin pranë Fakultetit Juridik, 3 
të tjerë kanë lënë përgjigjet e zbrazëta dhe pjesa e mbetur (3 nga ta) theksuan se nuk kanë 
raportuar rastin, e një theksoi se nuk ka qenë viktime e ngacmimeve seksuale.

Studentëve që kanë qenë viktima apo dëshmitarë të ngacmimit seksual iu kërkua gjithashtu 
identifikimi i autorit të krimit. 34.9% pretendojnë se kanë parë ose përjetuar ngacmim nga 
ndonjë student; 22% nga profesori i tyre; 4.6% nga një ligjërues i jashtëm në Universitet; 38.5% 
nuk e njohën autorin, dhe 20.2% nuk e identifikuan (Shihni Info Grafikën 9). Në pyetjen në 
lidhje me informimin, gjegjësisht se a kanë pranuar informata nga Universiteti i Prishtinës mbi 
mekanizmat në dispozicion për raportimin e rasteve, 72.1% të studentëve deklaruan ‘jo’ dhe 
vetëm 27.9% deklaruan se janë informuar për mekanizmat që janë vendosur zyrtarisht nga 
Universiteti i Prishtinës (Shihni Info Grafikën 10).

Kur u pyetën se a i kanë raportuar rastet në kanalet zyrtare, domethënë në mekanizmat 
ekzistues brenda Universitetit të Prishtinës, 45.9% të studentëve deklaruan ‘jo’, ndërsa 52.6% 
refuzuan të përgjigjen dhe më pak se 4% deklaruan se kishin raportuar në mekanizma zyrtarë 
brenda Universitetit të Prishtinës. Kur u pyetën se a janë zgjidhur rastet në mënyra zyrtare 
ose jozyrtare, 25.8% pretenduan që rastet nuk u zgjidhën (nga 155 përgjigje); 69% refuzuan 
të përgjigjen; më pak se 4% pretenduan se janë zgjidhur zyrtarisht ose jozyrtarisht (Shihni Info 
Grafikën 11).

Kur u pyetën pse nuk i kanë raportuar rastet e ngacmimit seksual që i kanë parë ose përjetuar 
si viktima, përgjigjet e studentëve dalluan, nga mungesa e njohurive se ku duhet të raportohen 
rastet (38.7%); te frika se mund të ndikojë dhe të ketë pasoja në studimet e tyre (19.4%); 48.4% 
menduan se nuk do të merreshin masa nga institucionet përgjegjëse; dhe 16.1% të studentëve 
(15 studentë) deklaruan se autori i krimit ishte në pozitë të pushtetit apo autoritetit. Përgjigjet 
tjera ishin si vijon:

 ● Kisha frikë që nuk do të më besonte askush: Në total 20 studentë apo 21.5%;

 ● Studenti/ja tjetër nuk u pajtua ta raportonte rastin dhe e respektova dëshirën e tij/saj: 
Në total 29 studentë apo 31.2%; 

 ● Mendova që do të më fajësonin mua: Në total 13 studentë apo 14%;

Kur u pyetën se a ndihen të sigurt për të raportuar raste të ngacmimit seksual, 55.8% të 
studentëve u përgjigjën ‘po’, 17.3% u përgjigjën ‘jo’ dhe 26.9% thanë që nuk e dinë ose 
refuzuan të përgjigjen (Info Grafika 12).

Disa prej arsyeve që u shprehën për mungesë të sigurisë për të raportuar (nga gjithsej 33 
përgjigje) ishin: raporti nuk do të merret parasysh nga institucionet përgjegjëse; studentët nuk 
kanë mbështetjen e domosdoshme; askush nuk do ta besonte viktimën; zakonisht fajësohen 
viktimat dhe nuk merren masa; solidariteti dhe strukturat e pushtetit në mesin e profesorëve 
meshkuj, mbrojtjet që ofrojnë ata për njëri tjetrin dhe frika prej hakmarrjes nga profesorët; nuk 
kemi qenë të informuar për përmbajtjet dhe procedurat e rregullores; stigmatizimi dhe frika; 
nuk kam dëgjuar se janë ndërmarrë masa ndaj një profesori të caktuar; nuk isha i vetëdijshëm 
që ndodhin raste të ngacmimit seksual etj.

Një student tha:

“...Dua ta theksoj nevojën urgjente për ndryshime ligjore dhe veprime konkrete për adresimin 
e ngacmimit seksual të studentëve, që ndodh shpesh. Në një rast në Fakultetin Juridik, 
studentja nuk u pajtua ta publikonte rastin, edhe pse unë isha i gatshëm të përdori çdo mjet, 
madje edhe një konferencë për shtyp. Sot profesori ka dalur në pension dhe nuk ka marrë 
dënimin e merituar. ...Ai e ngacmoi studenten duke ia kërkuar numrin e telefonit nëpërmjet 
emailit, dhe duke kërkuar të bisedojë me të në messenger. Kjo u konfirmua edhe nga studentët 
tjerë që ishin në dijeni për rastin. Gjithashtu, profesori e pyeti studenten se a është në lidhje 
dhe a ka të dashur. Ai i dërgoi asaj këngë dashurie në messenger. I kam parë të gjitha këto 
në screenshots që i ka bërë kolegja”. 

Prandaj studentët rekomanduan që të gjitha konsultimet me studentë të bëhen vetëm në 
ambiente zyrtare, jo jashtë orarit të rregullt të punës të universitetit, dhe të kryhen vetëm në 
objekte zyrtare. Gjithashtu, komunikimi nëpërmjet rrjeteve sociale nuk duhet të lejohet, por 
vetëm nëpërmjet emailave zyrtarë të universitetit.

Bullizmi dhe komentet e natyrës seksuale u raportuan gjithashtu nga disa studentë në diskutimet 
me fokus grup të organizuara nga stafi i Artpolis.25 Një student tha: “Unë personalisht kam 
qenë dëshmitar i një rasti ku një studente kishte emrin e ngjashëm me atë të bashkëshortes 
së profesorit. Ai i tha asaj: duhet të vish në konsultime për të më manipuluar dhe për të më 
kënaqur, për shkak të emrit që ke”. Një tjetër studente tha: “Njëri nga profesorët e bëri një 
koment denigrues ndaj meje kur i kisha lyer flokët pembe. Ai tha: Pse i ke lyer flokët pembe, 
më mirë të kishe ardhur këtu për të mësuar diçka”.

Të dhënat nga sondazhet tregojnë që kryesisht studentët kanë një mosbesim të përgjithshëm 
që do të merren masa serioze dhe në përgjithësi nuk janë të vetëdijshëm për procedurat që 
duhet t’i ndjekin për t’i raportuar rastet. Për më tepër, mungesa e rasteve të publikuara ku 
Universiteti i Prishtinës morri masa, apo mungesa e përgjithshme e njohurive për rezultatet 
e rasteve të raportuara deri tani, janë listuar si arsye për dekurajimin e vazhdueshëm të 
studentëve për të raportuar.

25  Organizuar nga stafi i Artpolis, shkurt 2023.

V.
Konkluzionet dhe Rekomandimet

 ● Në përputhje me rekomandimet e OJQ-ve dhe aktivistëve që ishin anëtarë të grupit 
punues fillestar për hartimin e Rregullores kundër ngacmimit seksual, menaxhmenti 
i ri i UP-së duhet të krijojë një grup të ri punues për ta ndryshuar dhe miratuar 
Rregulloren e UP-së për Mbrojtje nga Ngacmimi Seksual, duke adresuar afatet e 
shkurtuara për raportim të rasteve të ngacmimit seksual nga pesë vjet në vetëm një 
vit, gjegjësisht për t’i zgjatur ato në pesë vjet në përputhje me kërkesat e standardeve 
ndërkombëtare;

 ● Ndryshimet gjithashtu duhet t’i adresojnë kërkesat e barrës së provës në përputhje 
me kërkesat e legjislacionit kundër diskriminimit në Kosovë;

 ● Duhet të hiqen kërkesat e Rregullores së adoptuar së fundmi që sinjalizuesit dhe 
viktimat të nënshkruajnë një deklaratë të përgjegjësisë morale, etike, disiplinore dhe 
penale kur i denoncojnë rastet;

 ● Trajnimet për stafin akademik dhe studentët mbi përmbajtjen e Rregullores duhet 
të bëhen të detyrueshme dhe një plan i veprimit duhet të hartohet urgjentisht nga 
Universiteti i Prishtinës në përputhje me kërkesat e Rregullores së UP-së kundër 
ngacmimit seksual;

 ● Udhëzimet për hartimin e politikave të ngacmimit seksual për të gjitha universitetet 
publike, duke ndjekur shembujt e Universitetit të Prishtinës dhe Universitetit 
të Pejës, duhet të hartohen dhe lëshohen nga Ministria e Arsimit, Shkencës dhe 
Teknologjisë (MAShT), gjë që u rekomandua edhe nga palët e interesit të intervistuar 
gjatë prodhimit të këtij raporti.

 ● Kryesisht studentët kanë një mosbesim të përgjithshëm që do të ndërmerren masa 
serioze dhe në përgjithësi nuk janë të vetëdijshëm për procedurat që duhet të ndiqen 
për të raportuar. Për më tepër, duhet të ketë publikim dhe monitorim të rregullt të 
rasteve të vendosura dhe të raportuara, përfshirë këtu masat e ndërmarra nga UP-ja 

për të rritur nivelin e ndërgjegjësimit të përgjithshëm dhe besimit në sistem në mesin 
e studentëve;

 ● UP-ja ka emëruar Zyrtaren për Mbrojtje në raste të ngacmimit dhe ngacmimit seksual, 
duke i shtuar detyrat një prej anëtarëve të stafit. Duhet të ofrohen burime shtesë 
dhe mekanizma të koordimit në mesin e fakulteteve për ta mbështetur zbatimin e 
mandatit të Zyrtares dhe hartimin e planit të veprimit të aktiviteteve të trajnimit të 
stafit akademik dhe studentëve mbi përmbajtjen e Rregullores dhe mekanizmave 
ekzistues të raportimit;

 ● Bashkëpunimi me Qendrën për të Drejtat e Njeriut të Universitetit të Prishtinës duhet 
të kërkohet duke zmadhuar koordinimin në mes të fakulteteve për të përmirësuar 
zbatimin e Rregullores;

 ● Studentët gjithashtu kanë rekomanduar që të gjitha konsultimet me studentë të 
mbahen vetëm në ambiente zyrtare, jo jashtë orarit të rregullt të punës të universitetit 
dhe vetëm në lokale zyrtare. Gjithashtu, komunikimi nëpërmjet rrjeteve sociale nuk 
duhet të lejohet, por vetëm nëpërmjet emailave zyrtarë të universitetit.

